Иң мөһиме – коммуникатив компетентлылык
(укытучыларның традицион август конференциясендә ясалган чыгыш)
Шәйдуллина Ландыш Камил кызы, Сарман муниципаль  районы МБГББУ “Икенче санлы Җәлил урта гомуми белем бирү мәктәбе”нең татар теле һәм әдәбияты укытучысы
Чыгышымны Җәлил мәктәбендә эшли башлаган еллар истәлеге булып хәтеремдә уелып калган бер сораудан башлыйсым килә. Рус төркемендәге бер  укучым 5 нчедән алып 11 нче сыйныфкача һәр дәрес саен диярлек бер сорауны бирде миңа: “Зачем мне ваш татарский нужен?” Ә мин дәрес саен сабыр гына аңа татар теленең бай һәм борынгы тел булуын һәм бу аның туган теле икәнен әйтә килдем. Еллар үтте. Укучылар үстеләр, мәктәбебезне тәмамлап, кошлар кебек, төрле якларга таралыштылар. Бу укучы Мәскәүдәге Губкин исемендәге нефть сәнәгате институтына укырга керде. Көзге каникул чорында барысы да мәктәптә җыелдылар. Ерак араларга карамыйча, Мәскәү студенты да кайтты. Сөйләшеп утырабыз, ә ул миңа шимбә-якшәмбе көннәрендә үзләренең татар клубына баруларын, анда концертлар карауларын, татар язучылары, шагыйрьләре белән очрашулары турында сөйләде. Шул вакытта мин аңа ул миңа 7 ел биргән сорауны бирдем: “А зачем тебе мой татарский нужен?” Ул миңа: “Анда баргач, мин өйгә кайткан кебек булам”, - дигән иде.   
Минем бу хатирәне бүген искә алуым бер дә юкка түгел. Бу укучы миңа яңа гына рус мәктәбендә эшли башлаган татар теле һәм әдәбияты укытучысына, милләтпәрвәргә зур сабак бирде, әдәбиятыбыз аксакалы Гомәр абый Бәширов канатлы сүзләрен күңелемнән кабат-кабат үткәрергә мәҗбүр итте: "Халыкның тормыш тәҗрибәсен, фәлсәфәсен, гореф-гадәтен, фәнен, тарихын, ниһаять, һәрбер халыкның халык булуын мең еллар буенча саклап килүче бетмәс-төкәнмәс бер байлыгы бар. Ул – аның теле. Телнең шундый соклангыч сыйфатлары, шундый гаҗәеп хасиятләре һәм куәте бар ки, уйлыйсың да хәйран каласың”. 
Минем кыйблам бер: мин туган телем белән туктаусыз кызыксындырырга, заманча термин белән әйткәндә, мотивация  тудырырга, патриотлык тәрбияләргә тиешле кеше. Нәрсә ул патриотлык? Ул - үз ватаныңны олылау, аның кадерен белү. Әмма без татарлар өчен, патриотлык моның белән гeнә чикләнми. Бездә, татар кешеләрендә, милли үзаң булырга тиеш. Мин укучыларыма һәрвакыт бер хакыйкатьне әйтәм: миңа кадәр бу телдә ничә буын ата-бабам сөйләшкән, ник ул минем буында юкка чыксын, җырлар, әкиятләр онытылсын, сөйләм яңгырамасын?! Минем моны эшләргә ни хакым бар?  
Мин Сарман төбәгендә яшим. Бу яклар тарихка җырлы як буларак кереп калган. Әдәбият әһелләре саны ягыннан Сарманыбыз, Арчадан кала,  икенче урында торган. Бу горурлану өчен өлге түгелме? Никадәр данлы якташыбыз, бай тарихыбыз, гүзәл урыннарыбыз бар безнең. 
Кая гына барсаң да гыйбрәт алып кайтасың бит ул. Ике ел элек татар теленнән республика олимпиадасына баргач, бер төркем укытучылар “Регина” кунакханәсенең коридорында үзебезне борчыган сорауларны уртага салып сөйләшеп утырабыз. Олимпиада инде узды, балалар ял итә, нәтиҗәләрне көтәләр. Яныбыздан  узган бер малайдан ник ял итмәвен сорадык. Ул үзенең Спас районыннан булуын, әдәбияттан да көч сынашасын әйтте. Һәм бездән Спас районы хакында сораша, А.Алиш иҗатын белүебезне тикшерә башламасынмы? Биргән сораулары төпле, ә тавышында чиксез горурлык хисләре бар иде аның. 
Безнең укучыларыбыз да шундый булырга тиеш. Моның өчен, мәгълүматны сайлап өйрәнергә, белгәннәрен әнә шулай матур итеп башкаларга да җиткерергә, кызыксындырырлык итеп сораулар бирергә өйрәтү кирәк. Нефтьчеләребезнең финанс  ярдәме белән, М.Җәлилнең туган көне уңаеннан республикакүләм фәнни-гамәли конференция оештыру бу юнәлештә отышлы алым булып тора. Конференция нәкъ менә районыбыз әдипләренең иҗатын, эшчәнлекләрен пропагандалауны максат итеп куя. Бу уку елында без аны юбиляр язучы Р.Кәрами иҗатына багышларга планлаштырабыз. 
Замана таләбендә төркемнәрдә чыгыш ясау, төрле проектлар яклау  укучыны иҗади фикер йөртергә этәрә, аның сөйләмен камилләштерүне сорый, төгәллеккә, кыскалыкка өйрәтә. Минем өчен укучыларның иҗади сәләтен  үстерүнең тагын бер мәйданчыгы ул – мәктәбебездә чыгучы “Тамчы” газетасы. Мәктәп газетасы – мәктәп тормышын яктыртучы көзге, укучылар, ата-аналар, җәмәгатьчелек   белән бәйләүче күпер. Кызыксындырган сорауларга җаваплар, проблемалар чишелеше, аралашу мөмкинлеге бит ул.   Газетаны укучылар тудыра, әңгәмәләр кора, тәҗрибә туплый. 5 яшьлек газетаның бүгенге мөхәррире Резедә Әлмиева – “Ялкын” журналының үз хәбәрчесе, “Алтын каләм” конкурсының җиңүчесе (нәкъ “Мәктәп прессасы” номинациясендә), газетага башлангыч салган кызлар-егетләр – филология, журналистика факультеты студентлары.       
Укытучының төп эше – дәрес бирү. Федераль стандарт таләпләрен гамәлгә ашыру дәреснең сыйфатына бәйле. Телгә өйрәтү 4 бурычны үтәүне күздә тота: 1) сөйләмне ишетеп аңларга, 2) сөйләшергә, 3) укырга, 4) язарга өйрәтү.  Татар теле һәм әдәбияты дәресләре бүген эшчәнлекле метод,  коммуникатив технологиягә нигезләнсәләр, бу бурычлар тормышка ашырыла. Без бүген телне грамматикадан аралашуга түгел, ә аралашудан грамматик нормаларны камилләштерүгә таба өйрәнү максатын куеп эшләргә тиеш. Грамматик материалны ятлатып утыруның,  әдәби әсәрләрнең эчтәлеген ятлап сөйләүнең бер файдасы да юк. Башта аерым сүзләр, грамматик категорияләр өйрәтеп, аннан шулардан сөйләм оештырып утырсак, без укучыларны кызыксыз һәм нәтиҗәсез юл белән алып барабыз дигән сүз. Безгә лексик-грамматик төзелмәләр белән эш итәргә һәм аларны реаль ситуацияләрдә реаль рольләргә бүлеп өйрәнүне тәэмин итәргә, ягъни аралашу ихтыяҗы барлыкка китерергә кирәк.  Хәзер бу аеруча мөһим, чөнки быелдан Бердәм республика тестына “сөйләү - говорение” биреме дә кертеләчәк. 
Рус телендә белем бирүче мәктәпләрдәге татар төркеме укучыларының аеруча игътибар үзәгендә булуы мөһим, чөнки алар бүген иң зур төркемне тәшкил итәләр.  Укучыларны пассив, тыңлап утыручыдан кызыксынучан, бер-берсе белән эшлекле формада аралаша белүчеләргә, аларның критик һәм креатив фикерләвен булдырырга кирәк. Монда инде яңа, заманча технологияләргә мөрәҗәгать итү сорала, чөнки, тәҗрибәдән күренгәнчә, аларны куллану укыту сыйфатын күтәрә, укучыларның мөстәкыйль эшләү сәләтен үстерә, үз-үзенә ышанычын арттыра һәм аларны шәхес буларак тәрбияли. Яңалыкны өйрәнергә, даими кулланырга, булдырылган мөмкинлекләрдән тулы файдаланырга гына кирәк. Никадәр генә зарлансак та, мөмкинлекләр булдырылды. Сайлап алырлык дәреслекләребез бар, тәҗрибә тупланган, татарча ресурслар бай, сайтлар эшли, татар телен үзлектән өйрәнү, өйрәнгәннәрне ныгыту өчен балаларның иң якын дустына әверелгән интернет та ярдәмгә килде. 
Бер татар теле укытучысы гына 45 минут эчендә ничек кенә тырышмасын, укучыны татар телендә аралашырга, милли кыйммәтләргә өйрәтә алмый. Дәресләр дәрестән тыш эшчәнлек белән системалы үрелеп барганда гына максатка ирешеп була.
Монда Бөтендөнья яшьләр форумы тәҗрибәсе ярдәмгә килә. “Мин татарча сөйләшәм”, “Татар-дозор”, “Интернет челтәре татарча сөйләшә” кебек проектлар бүген укучыларны актив эшчәнлеккә тарта ала. Шулар үрнәгендә, халык педагогикасына нигезләнеп,туган телебезне, мәдәният, тарихыбызны өйрәнүгә юнәлдерелгән максатларны чынга ашыра алабыз. Бу уку елында, мәсәлән, “Мин татарча сөйләшәм” акциясе кысаларында «Татар исемнәре” тупланмасы ясадык, аны булачак әниләргә бүләк иттек. “Туганлык атамалары” дип исемләнгәнен балалар бакчасына килгән әти-әниләргә өләштек, балаларын да өйрәтүләрен, үзләре дә танышуларын сорадык. “Татар ашлары күргәзмәсе, “Чәкчәк бәйрәме”  уздыру матур традициягә әверелде. Акция “Татар җыры фестивале” белән тәмамлана бездә, яңа талантлар ачыла, яңа җырлар яңгырый. Бу чаралар барысы да әни-әниләр, әби-бабайлар ярдәме, катнашы белән үткәрелә. Бала үзе кызыксына икән, уртак эшчәнлеккә өлкәннәрне дә тартмый калмый. 
Август аенда Алабуга шәһәрендә үткән мәктәп укытучыларының VII Халыкара фестивалендә (шушы урында тукталып, Энгель Навапович, сезгә практик укытучыларга осталыкка өйрәнү өчен шундый мәйданчыклар булдыруыгыз өчен эчкерсез рәхмәтемне белдерәсем килә) Казан укытучылары Тукай эзләре буйлап үткәрелгән веб-квестта катнашулары хакында шундый рухланып сөйләделәр. Аны Бөтендөнья яшьләр форумы оештырган. Мең яшә дә өйрән, дигән халык. Менә бу уку елына тагын бер проектны гамәлгә ашырасы килә. Бистәбездә Җәлилнең тормышы, иҗаты буенча шундый чара үткәрәчәкбез. Район мәктәпләре дә чакыруны кабул итеп алдылар. Данлы якташларыбызны зурлау өчен бик нәтиҗәле мөмкинлек бу. 

